
Тел, әдәбият һәм сәнгать институты аспиранты

Кешене ярату хисе – кадере җуелмас Талисман

Марсель Галиев – күпкырлы талантлы язучы. Аның каләме бигрәк тә публицистика өлкәсендә чарланган. Язучының “Догалы еллар”, “Рух” кебек китаплары шуның ачык мисалы.
Әлеге публицистик әсәрләр укучыны әдәби портретларның зиннәтле бирелеше, табигатьнең гүзәл сурәтләнеше, бай һәм зәвыклы теле белән җәлеп итә.

2010 нчы елда М.Галиевның “Талисман” исемле китабы дөнья күрде. Китапта язучының соңгы егерме елда иҗат иткән публицистик язмалары урын алган. Алар тема ягыннан да,  жанр ягыннан да төрле; монда олуг шәхесләр хакындагы әдәби портретлар, интервьюлар, әдәбият-сәнгать даирәсеннән чыгып уйланулар, авыл язмышы, игенчеләр хакындагы очерклар, тарихыбызга, сәнгатебезгә, халык язмышына караган фәлсәфи язмалар урын алган.
Китап “Гомер учаклары – аягүрә” бүлеге белән башланып китә. “Кешене ярату хисе Раббыдан бирелгән икән – ул инде күңел күгенә чигелгән, кадере җуелмас Талисман. Гомерем буена әнә шул Талисман минем күкрәгемне җылытып, рухымны саклап, язмышымны баетып бара” [1.6.], - дип М.Галиев китапның беренче бүлегеннән үк  җыентыкның төп фикерен җиткерә.
Китапның эчтәлегенә, фәлсәфәсенә яңгырашлы шигырь юллары да шушы бүлектә:

Сүз тылсымы белән сурәт үрдем,

Күңел диварына эләр идем;

Мин бит сезне шундый яратканмын,

Шөкер, бар да исән, дияр идем!..

Их... их... дигән үкенечләр кала,

Тигез бармый гомер көймәләре.

Саклап булмый, еллар җебе өзә,

Учта – бик аз дисбе төймәләре.

Китап чын шәхесләр – халкыбызның күренекле ул һәм кызлары турында. Алар арасында Хәйдәр Бигичев, Миргазиян Юныс, Газинур Морат, Шәйхи Маннур, Фирдәвес Әхтәмова, Нәҗибә Ихсанова, Вахит Имамов, Ркаил Зәйдулла, Айрат Арсланов һ.б. бар.

Китап белән танышып чыкканнан соң, Адлер Тимергалинның М.Галиев турында әйткән: “...күркәм әдәби портретлар галереясын тудырырлык, аларга җан өрерлек кешебез (рух!) ” [2.16.], - дигән сүзләре белән берсүзсез килешәсең. Әсәрләрендәге искиткеч төгәл һәм оста портретлар тууының серен язучы үзе: “Ә син кешегә карамыйча күрә бел – бөтен хикмәт тә шунда” [1.263.], - дип аңлата.
Китапта М.Галиев бигрәк тә Нәкый Исәнбәт, Айрат Арсланов һәм Эльс Гаделевларның әдәби портретларын аеруча яратып, хәтта сокланып сурәтли. “Җир читен күреп, аягын салындырып утыра алган ир-егетебез” Миргазиян Юнысның әдәби портреты “Талисман”да түбәндәгечә бирелә: “Кыяфәт – шәп. Чын тукымадан тегелгәнлеге сизелеп торган банан чалбар, илле кесәле, җитмеш җиде молнияле авангард модалы куртка кигән, аягында – “Пума” кроссовкасы. Җиңел-озын гәүдәле Миргазиян ага, елмаеп, аякларын аерыбрак басып тора. Аның өчен бу җир дә гел чайкалырга торган палуба шикелледер. Елмаюында – әдәбият җене кагылган безләрне дә, туган телебез аһәңнәрен сагыну да, диңгезсез ничек яшисез сез, дигән кызгану да, их, урындыкларыннан кубарып алып, олы дөньялар гиздерсәң, кем генә чыкмас иде бу егетләрдән, дигән нәүмиз хыял да бар сыман” [1.8.].
Нәкый аганы язучы, бик лаеклы,  “гасыр улы” дип атый. Шунда ук үзенең борчу-соравын да бирә: “...яңа гасырда халкыбыз Нәкый ага Исәнбәт кебек мәртәбәле шәхесне дөньяга бирә алырмы?!” [1.121.]. Китаптагы түбәндәге юлларда гасыр улының милләтебез өчен үзен аямыйча хезмәт итүе тасвирлана: “Нәкый ага үзе бер академия иде... Нәкый ага Исәнбәтнең титаник хезмәтләре каршында акыл чарасыз кала. Тормышның кызыктыргыч якларыннан үзен мәхрүм итеп, яшәү рәвешен тоташ хезмәткә әйләндергән, үзен киләчәк әсирлегенә дучар иткән бу гали җанның асыл мәгънәсенә төшенү, аны бәһаләү өчен әле заман әзер дә түгел...” [1.121.] Әлеге олпат шәхескә чиксез ихтирамын, соклануын белдереп,  М.Галиев язмасын 1985нче елда иҗат иткән “Исәнбәт тәрәзәсе” исемле шигыре белән тәмамлый:
Йокламый, бер ул йокламый,

Булсынга дип, булсынга.

Ап-ак чәчле Вакыт булып

Иелгән дөньясына.

Таң беленә. Ә ул уяу – 

Чал чәчле күрәзәче.

Соңгы йолдыз кебек якты

Исәнбәт тәрәзәсе.

“...горур кыяфәт, текә маңгай. Башын артка чөебрәк йөрүендә үз бәһасен белүе, буйсынмас-үҗәт рух ныклыгы сизелеп тора иде. Мәһабәтлек чалымнарын Ходай аның бөтен буй-сынына тигез тараткан... Ә тавышы... Хәйдәрнең тавышы – Ходайның табышы булгандыр...

... Тавышында – дала киңлеге, күкләр аязлыгы, агымсу борылышлары, тау кәрваны каймалаган рәшәле офыклар...” [1.24.] - дип яза М.Галиев “Тавышында – дала киңлеге” эссесында Хәйдәр Бигичев турында.

“Могтәбәр замандашыбыз” язмасының герое – Айрат Арсланов. Язучы бу олпат шәхесне табыну дәрәҗәсендә хөрмәт итә: “Ул – татар зыялысы менә нинди була дип,  Парижларда йөртерлек мәһабәт ир-егет.

Ул – телебезнең бай аһәңен бүтән милләт кешеләренә  дә җиткерә алу осталыгына ия.

Ул – тышкы кыяфәт, гәүдә тотышы,  эчке мәдәнилеге, зыялылыгы, кылган эше белән егерменче гасыр татар шәхесе дигән титулга ирешә.

Ул – могтәбәр замандашыбыз Айрат Арсланов!” [1.134.]
Шунысы да игътибарга лаек, “Талисман”да әдип күренекле хатын-кызларыбызның әдәби портретларын сурәтләүгә дә зур урын бирә. Биредә милләтебезнең асыл кызлары – Фирдәвес Әхтәмова, Нәҗибә Ихсанова, Алсу Гайнуллина, Вафирә Гыйззәтуллиналар белән очрашасың.
“Бибидән - Бибинургача” бүлегендә Г.Камал театры артисткасы Фирдәвес ханым Әхтәмованың әдәби портреты бирелгән: “Менә ул Фирдәвес ханым: җил белән узышып йөри торган җиңел гәүдәле, хәрәкәтләре ыспай, сыгылмалы; артистларга гына хас нәзакәтлелек – сүз сөрешендә, күз карашында һәм... без белгән сәхнә гомере агышында” [1.60.].

“Яланаяклы кыз бала”ның героинясы – яраткан артисткабыз Нәҗибә Ихсанова: “Ул – гаделсезлекне өнәми торган сагаюлы-эчкерсез карашлы. Самими беркатлылыгын яшерәсе килгәнгә, тыштан кырыс күренә. Йөз-кыяфәте, холык-фигыленнән шуны чамалыйм: борынгы бабалары кыя таулы, япан чүлле, динле-дастанлы Шәрыкъ илләреннән кузгалып, бөек ефәк юлыннан бу яклара килеп тамырланган булырга тиеш” [1.67.] һ.б.
Язучының сурәтләү палитрасы да искиткеч бай. “Бәрхет тавышлы, инсанлы шәхес” – Эльс Гаделев, “кырыслыкны яраткан карт” – Шәйхи Маннур, “табигате белән горур ханым” – Нәҗибә Ихсанова, “җил белән узышып йөри торан җиңел гәүдәле” – Фирдәвес Әхтәмова, “дөньяга акыл, аң-белем таратучы мәһабәт кораб капитаны” – Ислам Әхмәтҗанов, “сулышына кабып ашарга яраткан” – Рафаэль Сәхәбиев, “гади урындыкны да тәхет биеклегенә менгерә ала торган эшчән затыбыздан” – Хәлим Гайнуллин, “шигъри чишмәсенә кәүсәр суы эзләп, энә белән кое казып төшкән шәхесебез” – Марсель Бакиров һ.б. 

Китапның “Изүе ачык еллар” бүлегендә М.Галиевның күренекле шәхесләр: язучылар (А.Гыйләҗев, Ә.Еники, Н.Гыйматдинова һ.б.), драматурглар (Т.Миңнуллин), җырчылар (В.Гыйззәтуллина), галимнәр (Т.Галиуллин, М.Госманов), шагыйрьләр (Р.Вәлиев, Н.Нәҗми һ.б), дәүләт эшлеклеләре (Ф.Мөхәммәтшин) белән әңгәмәләре урын алган. Әлеге бүлекнең язмаларын тоташтыручы  үзәк булып милләт темасы тора. Аларда татарларның тарихы, бүгенгесе, киләчәге; гореф-гадәтләребез, телебез, милләтебез  турында бүген дә актуаль булган мәсьәләләр күтәрелгән. “Татар исеме – егәрле, эчендә дәһшәтле горурлык яткан яңгыравыклы сүз. Әгәр йомык, мескен авазлардан торса, тарих бу исемне күптән оныткан булыр иде. Ә ул, гасырлардан гасырларга яңгырап, көчен җуймыйча тантана итә... әгәр инде “мин татар!”дип күкрәк сугып горурлана алмыйсың икән - яшәмә!” [1.267.] - дип, язучы һәр татар кешесен милләте белән горурланырга өнди.
“Уйлы җилләр язмыш ярында” бүлегендә М.Галиев Туган ягына, газиз халкына, игенчеләргә мәдхия укый. “Туган ягым – Идел-йортның кояш чыгышы тарафында, чал Уралның соңгы дулкыннары кучкар-кучкар таулар хасил иткән манзаралы як булыр, һәр авазы табигый чиратлашып килгән     А-з-н-а-к-а-й дигән тылсымлы аһәңгә тургайлы тугайлар киңлеге дә, тутлы каенлыкларның тымызык ак төннәре дә, бөгелә-бөгелә аккан елгалары да, шушында гомер сөргән кешеләрнең тулган ай кебек гадел-нурлы карашлары да сыйган” [1.443.], - дигән юллар аша әдип үзенең Туган җиренә – Азнакай төбәгенә  чиксез мәхәббәтен белдерә.
Марсель Галиев  үзенең “Талисман” китабы белән янәдән татар мемуар жанрын күркәм эсселары белән баетты. 
Кулланылган әдәбият исемлеге

I. Чыганак:
1. Талисман: публицистик язмалар. – Казан: Татар.кит.нәшр., 2010. –   454 б.

II. Фәнни әдәбият:
2. Тимергалин А. Марсельезалы хатирәләр // Мәдәни җомга. – 2006. – окт., №38-39.
